
ЭЦСИЙН ДАЙСАН

	Нар хоргодох мэт алгуурхан шингэхэд бараантах тэнгэрт одод уван цуван түглээ. Райнис хуванцар замаар яаралгүй алхана. Зам дагуу Ангарагийн бүдэг улаан, зэгэл саарал цэцэгс ургажээ. Райнис тоолж таван мянга алхаад цагаа харвал гэрэлтэгч зүү Ш үсэгт дөхжээ. «Буцах болжээ. Маргааш орой бас л энэ хүрээд буцна. Цаг хугацаа, үйл явдал намайг тойрон өнгөрөөд л байдаг. Миний хийх ёстой юм, миний цаг хаа нэгтэй байх л ёстой. Арай анзааралгүй өнгөрчихсөн юм биш байгаа» гээд санаа алдав.

	Тэр эргэж зогсоод тэнгэрийн хаяа ширтэв. Горгоны толгой бараг хөөрч гүйцжээ. Райнис оддыг эртний үлгэр домгийн баатраар нэрлэх тул нөхөд нь түүнийг этгээд хүн гэлцдэг. Горгоны толгойг ширтэж байснаа ирмээд «Нэгэн цагт эмгэн буурал дэлхий дээр маань над шиг нэг хачин эр мөн ийм говьд манаа хийж зогсоод, Горгоны толгойг түгших гуниглах сэтгэл хослуулан ширтэж байснаа гэгээ гэрэлд хөтлөгдөн од шингэх мандал руу алхсан гэдэг. Харин нүүдэлчид жилийн дараа ширгэсэн худгийн дэргэдээс тэр хүний шарилыг олсон гэнэ лээ. Үүнийг дуулсан цонхигор бичээч өдөн үзгээ шүүрэн авч «Анивалзах од Горгоны толгойг хэтрүү удаан харсан хэнд боловч гай гамшиг учирна шүү. Ертөнцийн эзний суу алдар бадартугай! Шүтлэгтэн олон түмэн минь ээ, говь цөлийн ад чөтгөрөөс болгоомжлогтун. Түүний харцанд эртний Грекчүүд чулуу болон хувирч байсан бол та нар энх мөнхийн хаяанд цайрах яс болон хэвтэх болно шүү» хэмээн Алепа нэрт сарьсан дээр дурайлган таталгажээ. Энэ тухай мэдээг аянчин жинчид зүг бүр тарааснаар хүмүүс Горгоны толгойг зүрхлэн ширтэхээ больж нөгөөх нэр үл мэдэгдэх манаач л олны ой тойнд үлдэж хоцорчээ. Эл явдлын тухай Дамаск дахь эртний гар бичмэлийн архивд хадгалагдан буй бүдгэрч арилах шахсан Альпа нэрт сарьсан дээрх хэдэн мөрнөөс өөр ул мөр үлдсэнгүй. Гэвч энэ үйл явдал хадгалагдах хууль ёсоор, тэр л шөнийнхөө янзаар, дэлхийн уудамд гэрлийн хурдаар довтолгон байгаа даа. Өнгөрсөн үйл явдлын сүүдэр дэлхийг орхин явдаг юм аа гэхэд орчлонгийн хаа нэгтэй дуслын төдий ч гэлээ ул мөр үлдээх биз ээ. Горгоны толгойн зүг дахин ирмэлээ. Энэ ч тэр мөн л дээрх үйл явдлын хойноос нисэн одно. Харин энэ бүхэн бидний цаг хугацаа хэмээн нэрлэдэг зах хязгааргүй хар мөрөнд тусгаарлагдан хоорондоо хэзээ ч учралгүй, зогсолгүй, урагшлан довтолгох буй заа.

	Райнис инээд алдсанаа чангаар

	— Хий мөрөөддөг болох нь ээ. Маргааш тайвшрахын тулд саналаараа шал угаа... гэснээ дуугүй болов.

	Горгоны толгойн зэргэлдээ орж ирсэн бяцхан цэгийг үзээд ийн дуугаа хурааж, хөдлөгч тэр гэрэлт толбыг арав шахам минут харж зогсов.

	— Бас л өнөөх. Би эндүүрээгүй бол ноднин энэ чинь Аалмак одны хажуугаар баруун тийшээ нисэж өнгөрөхөд нь холбоо барих гээд чадаагүй хөлөг шиг байна. Дээр үед Р — томьёоллын дагуу баригдсан хөлөг гарцаагүй мөн дөө. Хүмүүс нь хөлгөө битүү тойрог замд орхиод явчихсан юм болов уу? Энд тойрч байгаа болохоор удаан харагдахгүй байх — сэтгэл түгшин шивнэв.

	Толгойгоо унжуулан дуугаа хураав. Хэрэгтэй бодол ч өөрөө орж ирлээ. Өндийвөл Горгоны толгойтой бүр зэрэгцэн иржээ. Райнис ухасхийн гүйж, аахилж уухилсаар ажиглах төвд шуугин оров. Гайхан харах ээлжийн жижүүрт хөдлөгч цэгийг заав.

	— Тийм ээ, толгой дохиод, — Анх өнгөрсөн жил ажиглагдсан сансрын хөлөг, хаягдчихсан л юм уу даа. Би, дэлхийд бүү сонирхоорой гэсэн.

	— Вальдмань, би нэг л сонирхоод байна. Магадгүй би өөрөөсөө зугтаж, өнгөрсөнд эргэж очих ч гээд байгаа байж болох юм. Гэхдээ л би нэг бол хэн болох оо үзэх, эсвэл үхэх хэрэгтэй байна. Хоосон бодол мөрөөдлөөсөө салахын тулд очиж нэг тойрчхоод ирье. Жижүүрийн пуужингаар гүйцэх гээд үзье. Төвийн даргад мэдэгд. Бүтэмжтэй бол жилийн дараа уулзъя. Тэгэх үү?

	Вальдмань инээмсэглээд:

	— Нис нис, чамд би юу хэлэх вэ. Гринин уурлах л байх, яах вэ би хамгаалахыг оролдъё.

	Райнис жижүүрийн пуужингууд эгнэх талбайд гүйн хүрэв. Вальдмань хэдхэн минутын дараа пуужингийн араас цацрах галын хойноос даллан хоцров.

	Райнис жижүүрийн пуужингийн давчуухан өрөөнд хэвтэнэ. Цонхоор одод үзэгдэх бөгөөд удирдлагын дэлгэцэн дээр зорьж яваа хөлгийг төлөөлөх цэг гэрэлтэнэ.

	Сансарт хөлөг залгах ямагт хэцүү. Райнис, хөлгийн соронзон тэмтрүүлүүд сорогдон холбогдоход сая санаа амарч, хэсэг суув. «Нөхөд маань маргааш намайг байхгүй болохоор гайхна даа. Тэгэхэд нь Вальдмань хаашаа явсныг минь зааж хэлнэ байх. Харин заах тэр газар нь юу ч үзэгдэхгүй болох биз ээ. Энэ үед бүгд толгой сэгсрэн гайхацгаагаад дор дороо дотроо үдэцгээх вий. Харин Гринин тооцон бодох машины санах төхөөрөмжид, намайг нэг жилийн хугацаатай эргүүлийн нислэгт явсан гэж хичээнгүйлэн бичнэ дээ. Өөрийгөө, өнгөрсөн ба ирээдүйн аль нэгэнд эрэн нислээ гэж мэдэх болов уу даа. Одоо ч гүйцэх ээ өнгөрөө. Цагийн дараа гэхэд л Ангарагаас холдон, харанхуй тэнгэрт уусан Вальдманьд үзэгдэхээ болино».

	Райнис цонхоор тэр хөлгийг ажиглав. Эргүүлийн пуужингийн бүдэг гэрэлд хөлгийн гадаргуу дайн тулааны хал үзсэн шинэхэн илд мэт гялтганана. Райнис холболтын хоолой руу мөлхөн очоод агаар шахан хэсэг хүлээснээ, хаалгыг нь онгойлгоод оров. Мэргэжсэн нүдэнд хаалганы далд оньс дороо туслаа. Удалгүй хөлгийн гүн рүү хөтлөх хонгилын зөөлөн шалан дээр ч гишгэлээ. Шалгагч багажууд хөлөг доторх агаар гэм хоргүйг заана. Райнис, юуны өмнө залхаг болсон скафандраа тайллаа. Хөлөг дээр ангарагаас арай бага татах хүч үйлчлэх тул явахад хөнгөн ажээ. Хэд хэдэн өрөө тасалгаагаар шагайлаа. Нэг ч амьд амьтан алга. «Цааш хөлөг дээр байх аюултай гэж шийдээд хаяад явж дээ. Автомат хянагчдаас мөдхөн учирч болох энергийн ямар нэг урсгалд хөлөг тэсэхгүй задарна гэсэн мэдээ аваад, зоригт нисгэгчид дахин шалгаж үзээд эцэст нь хөлгөө орхисон байж болох юм. Эсвэл хоол хүнс, эд хөрөнгөөр дүүрэн энэ хөлөг дээрээс ямар нэг этгээд хөөв үү? Арай би эндээс амь алдсан нөхдийнхөө шарилыг олох юм биш байгаа?» гэж Райнис бодно.

	Гол гол өрөө тасалгааг явуут шалгав. Осол эндэл, тэмцэл тулаан, гунигт үйл явдлын ямар ч ул мөр алга. Багаж төхөөрөмжийн гэрэл, заалт хэвийн, автомат багажууд нь намуухан ажиллана. Райнис эрэл сурлаа орхин удирдлагын тансаг өрөөнд нь оров. Удирдлагын багажуудыг ханын хар модон шүүгээнд байрлуулжээ. Зарим нэг хаалга нь гүйцэд хаагдаагүй үзэгдэнэ. Танхимын голд өнгөгүй лакаар зузаан будсан том ширээ байв... Хөлгийн ганц эзэн, хаа сайгүй нэвтрэгч тоос цаад зургийг нь бараг далдалжээ. Райнис гараараа ширээн дээр тод мөр үлдээлээ...

	Тэр хөлгийн нууцыг тайлах юм эрэн танхим тойруулан анхааралтай харна. Багажийн заалтууд хаа нэг өөрчлөгдөн хэвийн хэмээр ажиллана.

	«Хаа нэгтэй хөлгийн дүрс бичлэг журнал бий дээ. Хүний дуу сонсож царай хармаар байна» гэж Райнис бодов. Хэд хэдэн ширээний нүд татаж байж гялталзах том дэлгэц олов. Индий ялтас дээр сансрын нэгдсэн тэмдэглэгээ харагдана. Райнис яаран залгав. Дэлгэц удалгүй цайран гэрэлтсэнээ хүний нүүр гарч ирэн дохиод:

	— Би хөлгийн дарга Амонт. Хөлгийн нэр «Атаргат» хорин дөрөвдүгээр үеийн сайжруулсан төслөөр хийгдсэн. Жолоодлого хоёр шаттай бүрэн автоматчилагдсан.

	Нөгөө хүний нүүр алга болон дэлгэц дээр хөлгийн өнгөт загвар гарч ирэв. Райнис тогтуухан үзэхээр тусгай товч дарж тогтоов. Улам сайн харахаар урагш бөхийгөөд хөлгийн дотоод байрлал, машин механизм зэргийг дагуулан харна. Дэлгэц дээр өөрийнх нь нүүр, эсрэг хана тэргүүтэн тусан харагдана. Райнис гэнэт болилоо. Түүнд хөлгийн зөвлөлийн ширээ, хана хоёрын хоорондуур ямар нэг зүйл сүүтгэнэн өнгөрөх шиг санагджээ. Эргэн харвал хэн ч алга, хаалга хаалттай бүх юм янзаараа байлаа. Райнис дахин загвараа судалж эхэлсэн боловч нүд нь өөрийн мэдэлгүй тусах өрөө тасалгаа доторхыг ажиглана. Райнис давхийв. Дэлгэцэн дээгүүр ямар ч мадаггүй хүний дүрс өнгөрөх нь тэр. Тэр хүн эсрэг хана, ширээ хоёрын хоорондуур өнгөрөх ёстой. Райнис гялсхийн эргэж харсан боловч хэн ч алга. Райнис өөртөө уурсан «Xын, хий юм л дутаж. Аяллын дөнгөж эхэнд шүү. Сансрын нисгэгчид ганцаараа удаан нисэхээр хий юм үздэг болдог гэдэг. Би ер нь сансраас төсөөрчээ дээ» гэж бодоод босож ширээнд дөхсөнөө хөшин зогсов. Ширээн дээр түүний түрүүн тавьсан гарын хээний эсрэг талд ижилхэн таван хурууны мөр үзэгдэх нь хэн нэгэн хүн дамшиглах мэт. Ширээ тойрон гүйж очоод бөхийн харав. Урьд нь аргагүй л байгаагүй дээ.

	Ширээ шүүгээ олон, нуугдчихаж болмоор булан бүрийг шалгав. Юу ч алга. Ямар нэг хиймэл хүн байж магадгүй гэж санаад машин механизмын эд ангийг ч хөдөлгөх гэж үзэв.

	— Чөтгөр алгадмар! чанга харааснаа, — Миний толгой ч бүр байжээ. Энд орж ирдэг өөр хаалга байсныг анзаараагүй юм болов уу.

	Гайхалтай хачин явдалд сэтгэл нь догдолно. Дэлгэцийн өмнө дахин суугаад загвараа үзэж эхлэв. Гэвч энэ удаа түрүүчийнхтэйгээ адилгүй чимээ болгонд цочин хялмалзана. Хөлгийн дарга загвараа тайлбарлаж дуусаад, бүрэлдэхүүнээ танилцуулж эхэллээ. Сансрын анхныхаа нислэгийн тухай ярьж эхлэх агшинд үүд нээгдэх чимээгээр эргэн харвал цааш зулбах хүний барааг амжин харлаа. Хаалга тасхийн хаагдах тэр агшинд Райнис дэргэд нь оччихсон байсан боловч онгойсонгүй. Татаж чангааж үзэвч нэмэргүй. Зүрхний нь цохилт түргэсэж, сэтгэлийг нь түгшүүр эзэмдэж буйг тэр мэдэрлээ. Сэтгэлээ тайвшруулахыг оролдон «Амьд хүн болохоос миний хийрхэл биш юм байна. Харин ч сайн боллоо» гэж бодно.

	Гэвч гар нь чичирнэ. Райнис хаалганы нүхэнд уруулаа тулган өөрийн биш дуугаар:

	— Яагаад нуугдаад байгаа юм бэ? Би хөлөг дээр тохиолдлоор ирсэн хүн, нэг тойроод л буцна гэв.

	Хэн ч хариулсангүй, хаалга ч онгойсонгүй. Райнис «хаалга нь чимээ нэвтрүүлдэггүй болохоор сонсохгүй байгаа байх» гэж бодов. Цааш чухам юу хийхээ мэдэхгүй байснаа хаалганы дотоод түгжээний товчлуурыг дараад «За, одоо орж чадахгүй. Би ч тайвшрахыг оролдъё» гэж бодлоо.

	Хөлгийн дүрс бичлэгт журнал руу эргэж ирээд сүүлчийн бичлэг эрэн даралтуудыг нь дарж эхлэв. Райнис битүүдээ хачин зорчигчийн тухай зүйл бий байх гэж найдна. Дотроо нэг нь нөгөөгөө солих янз бүрийн таамаглал дэвшүүлэх бөгөөд түүндээ сэтгэл нь улам ч хөөрнө.

	Райнис сүүлчийн аяллын тухай бичиглэл олоод хөлгийн даргын цулгүй яриаг түгшин сонсов. Гэнэт дэлгэц болон өрөөний гэрэл чийдэн унтарлаа.

	Райнис давхийн цочоод цааш юу болохыг хүлээн дүрс бичлэгийн удирдлагыг араараа түшин зогсов. Багаж төхөөрөмж унтралгүй оддын хооронд дүүлэн нисэх асар нарийн байгууламжаа хамгаалан хүнгэнэн дүнгэнэн хэвийн ажиллана.

	Хаалга шажигнаж байснаа гэнэт пэсхийн унав. Хонгилоос зурвас гэрэл тусахын чацуу нэг дүрс сүүтгэнэн орж ирээд харанхуйд үзэгдэхгүй болов.

	Райнис дуу алдалгүй хүчлэн тэсэв. Түүнийг айдас, хорсол эзэгнэв. «Миний хойноос хөөцөлдөж байна» гэж санахаас мэгдэн чичрэх хоолойгоо даран чанга хатуу дуугарахыг хий л хичээн:

	— Яагаад тоглоод байна? Нэг бол зугтаж алга болоод, эсвэл хаалга эвдэж дайрч ороод байдаг. Та тусгай даалгавартай бол сандрах юмгүй ажилла. Би зөвхөн саваагүйрхэж ирсэн хүн. Нэг тойроод Ангараг руу буцна. Таныг энд ямар нэг хэргийн төлөө үлдээсэн байлаа гэхэд надаас айх хэрэггүй. Би мөрөөрөө хүн, танд саад болохгүй. Дашрамд хэлэхэд намайг наашаа ниссэнийг Ангараг дээр мэдэж байгаа. Хэрэв эргэж очихгүй бол эрж ирэх болно. 

	Ийнхүү хэлж байхдаа үхэхээс айж байгаагаа ойлголоо. 

	— Тэнэглэх ээ боль. Ойлгов уу? гэв.

	Чимээгүй болон хариу хүлээв. Өнөө этгээд амьтан хаа нэгтэй шигдэн чимээгүй зогсоно. «Би, эсвэл тэр намайг. Би л дээр юм даа» гэж айсандаа шийдээд тайвширч тогтуухан байхыг хичээн дотроо цааш хэрхэх талаар бодно. «Харанхуйд барьж авах аргагүй. Унтраалга хаана байгааг мэдэхгүй. Авто засварчинд тушаах хэрэгтэй. Олтол... Энэ нөхрийг хуурч отон барьж аваад ямар нэг өрөөнд хорьчих хэрэгтэй юм» гэж бодно.

	Биеэ хамгаалахад бэлэн хулмалзах тэрээр зугтах хүслээ арайхийн даран алхалсаар өрөөнөөс гарлаа. Хонгилд гаран хэд алхаад цаана нь багаж төхөөрөмж бүхий хуванцар хаалганууд байхыг үзэв. Хаалга, багаж хоёрын хооронд хүн багтахаар зайтай ажээ. Райнис багажийн дэргэд зогсон биеэ далдлан хаалга хаагаад хүлээв. Хуванцар эд гэрэл муу нэвтрүүлэх авч хүний дүр ялгагдахаар байв.

	Удалгүй нэг юм сүүтгэнэн орж ирээд өнгөрмөгц Райнис отооноосоо үсрэв. Нөгөө этгээд дор нь мэдрэн эргэж ч харалгүй хачин хөдлөөд цохисонд гэдрэгээ саван уналаа.

	Өнөө этгээд цааш гүйв. Райнис ч үсрэн босоод элдсэн боловч гүйцсэнгүй. Олон өрөө, шүүгээ, хоолой, утасны дунд хаана ч гэж эрэх вэ дээ. Тэгээд ч, ер нь түүний баатарлах хугацаа дуусжээ. Уг нь тэр юунаас ч айхгүй гэж бодож байсан. Гэтэл одоо зүрх сэтгэлээ эзэмдэх түгшүүр мэдэрчээ. Дотоод сэтгэлийн «би» бодит ба байж болох аюулаас хамгаалахыг оролдох авч сэтгэл нь захирагдахгүй байлаа. «Нэг л танил нуруу гэж буцах зуураа үглэнэ. Бүр сайн танил гээч. Огторгуйн энэ хаягдмал хэсэгт чухам яаж ирэв?»

	Удирдлагын танхимд эргэж ирээд гэрэл, дэлгэц хоёрын унтраалга эрсэн боловч ололгүй, харин хөлгийн нууц эзний хаалга эвдлэн орж ирсэн зүйлийг шалан дээрээс олж аваад «Зэвсэг болог. Одоо ч хамгаалах хэрэгтэй болно биз» гэж хорсон бодно.

	Харанхуйд удирдлагын танхимд орж зүрхлэлгүй хонгилд, хана түшээд хулмалзан зогсоно. Хөлөө солбитол зогсоод эцэст нь амсхийхээр нэг хана нь тунгалаг том танхимд орж очоод од гараг харвал тайвшрах болов уу гэж найдна.

	Удирдах төв, том тасалгаанд байрлана. Эндээс бүх жолоодлого хийгддэг аж. Райнис хаалга хаасангүй. Дайсан огтлох, эвдлэх юм уу, яаж ийгээд устгачих хойно ямар хэрэг байх вэ дээ. Баруун гартаа плазм зүсүүрээ атгасаар удирдах төвийн дэргэд суув. Цонхоор хязгааргүй огторгуйн гүнд анивалзах одод үзэгдэнэ.

	Райнис мөнхийн огторгуйг харж баахан тайвширсан боловч биеэ барьсан чагнасан хэвээр. Бодолдоо дарагдан мухардсан Райнист өөрөө, одод үзэгдэх төдий гүн худагт хаягдчихсан мэт санагдан хувь зохиолоо ийм л хариугүй байж дээ гэж бодовч өтөл дорой хулчгар байгаадаа өөртөө ундууцна.

	«Би өөрийгөө хүчтэйд тооцсон тэмцэл тулаад эрж байсан биш үү? Гэтэл одоо болохоор үл мэдэх магадгүй нэг хөөрхий зовлонт хүн юм уу, цаанаа ямар нэг учир шалтгаантай байж болох этгээд авир байдлаас айж байдаг хэрэг үү? Би л энэ хүнийг галзуу гэж бодоод байгаа болохоос биш үнэндээ галзуу мөн ч юм уу, бүү мэд. Ойролцоох одын зүг нисэх, ангарагийн цөлд суурьших зэргээр удаан хугацааны ганцаар нислэгт бишгүй л бэлдэж байсан. Энэ бүхнийхээ охь манлай болгон тооцож байсан энэ нислэг явж явж халх бамбай биш хальс холтос шиг нурах нь шив дээ. Үл мэдэгдэх энэ этгээдийг давахгүйгээр аяллаа дуусгаж болохгүй. Тэгдэг юм гэхэд үүрд тайван байдлаа алдах нь ээ» гэж бодно.

	Райнис нөгөө зорчигчийг өрөөнд орж ирэхийг тааварлан мэдэрсэн ч эргэж харалгүй суусан боловч хамаг бодол нь сарнин дахиад л айдас, гомдол, түгшүүр, хорсол сэтгэлийг нь эзэмдлээ. Гар нь чичирнэ.

	— Үзэгдэхгүйг хичээсэн хэвээрээ л байна уу? гэж эргэж ч харалгүй асуусан боловч таг. Удирдлагын гялалзсан гадаргуу дээр тусах сүүдэр эрнэ. Бид ингэж удаан байхгүй хэн нэг маань ялагдах ёстой.

	Хариу байдаггүй. Райнис хүлээнэ. Гэнэт нөгөө хүн ард нь хүрч ирээд ямар нэг юм хийхээр завдах шиг санагдахаар дуу алдан үсэрч босоод эргэж харвал хүн алга. Гэвч нэг л өөр. Түрүүн орж ирэхдээ яаралтай санах төхөөрөмжийн шүүгээг тойрохдоо шүргэн гарсан. Түүний догшин харц бас өөр нэг шүүгээн дээр туслаа.

	— Аа-хан, хоосон шүүгээ авчраад нуугдан хүлээж байгаа юм биз дээ гэж Райнис бодоод гэтэн дөхөв. Яавал ч яаг, би л харах ёстой гэж шийдээд зүсүүрээ шалан дээр тавиад хаалганаас нь болгоомжтой татвал онгойсонгүй. Бүр хүчиллээ. Байдаггүй. Тэгэхээр нь унтаа хүн шиг юу хийж байгаагаа өөрөө ч мэдэлгүй чичрэх гараараа зүсүүрээ шүүрэн аваад залгаснаа энергийн зурвас цацрагийг хаалга руу дөхүүлээд «Би ч гэсэн чамтай адил эвдье. Өөртөө гомд» гэж Райнис хашхиран бодов.

	Цацраг, металлд хүрч амжаагүй байтал, гэнэтийн хүчтэй цохилтод зүсүүр нь газар уналаа. Райнис хоёр дахь цохилтод тэрийн уналаа. Түүнд шүүгээ дээрээс нь даран унах шиг санагдсанд толгойгоо барин атираад нүдээ анив. Хэсэг байгаад эргэж харвал нөгөө шүүгээ байсангүй харин зугтах хүн харагдлаа. Хөлөөс нь шүүрэн авбал татагдан унаснаа буруу харсан чигээрээ алдуурахыг оролдон зүтгэнэ. Райнис азтай явдалд баярлан улам ч хүчлэн үл таних этгээдийн гарыг нугалж өвдөглөн дараад айдас сонирхол хоёртоо тэсэлгүй дийлдэн, толгойг нь хүчлэн эргүүлэв. Райнис дуу алдан хашхирлаа. Өөдөөс нь яг өөрөө харж байх нь тэр. Түргэн тавиад үсрэн бослоо. Тийм ээ, шалан дээр тэр өөрөө, бие нүүр, царай, өмссөн хувцас нь яг мөн. Түүний тусгал ихэрт амьд хүн гэхээс гадна өөрийн нь салшгүй хэсэг болгон тооцохоор ямар нэг юм байлаа.

	Зүрх нь амаараа гарах дөхжээ. Нөгөө этгээд хөдлөлгүй хэвтсээр. Дотор нь харанхуйлж, толгой нь эргэсэнд нүдээ аниад харвал шалан дээр хэн ч байсангүй. Харин хоёр дахь шүүгээ дахиад бий болжээ.

	Райнис гэнэт тас тас хөхрөн хонгилд гүйж гарлаа. Хаана юу хийж байгаагаа ч мэдэлгүй нух сүв, өрөө тасалгаагаар дамжин гүйсээр, мухардав. Цааш явах газаргүй тулжээ. Сандал дээр үхэтхийн унаад хүйтэн бат бэх бариулаас нь зуурлаа. Түмэн бодол дуртгал толгойд нь эргэлдэнэ. Сэтгэлээ барьж эзэмдэх гэсэн дотуур бодлын нь гамшиг аймшгийн хөөсрөх их давлагаан цохин тасалдуулна. Райнис аврал эрэн орчноо тойруулан харав. Ажиглалт хийдэг тунгалаг өнгөт хүнхэр адраар од мичид гялтганана. Райнисын нүдэнд Горгоны толгой үзэгдэхүйд:

	— Энэ насны минь сүүлчийн од Горгон чи намайг чулуу болгосон ч болоосой. Гэтэл чи намайг цаг хугацаан далайд хаашаа, юунд хүрэхээ мэдэхгүй дэмий л хөвөх хавх бөглөө болгон хувиргажээ.

	Ихэр юм шиг түрүүчийн сүг бол хий бодол, дэмийрэл гэж Райнис бодоод цааш юу болохыг хүлээв. Хэчнээн ч хугацаа өнгөрснийг мэдэлгүй балартан суужээ.

	Түүнд дахиад л үл мэдэгдэх хүчинд автан худгийн ёроолд шидэгдчих шиг, бас өөрөө амиа бүрэлгэхийг хүсээд ч байх шиг, харин амь амьдрал нь өөрөө тэмцээд ялж байх шиг санагдлаа. Энэ мөчөөс түүний санаа сэтгэлд өөрчлөлт гарлаа. Амь нас нь арайхийн ялж гарсанд баярлана. Өнөө зэрэглээтэн байсан элдэв муу юм ч үгүй болов. Райнис хүч тэнхэл орж байгаагаа мэдэрлээ. Тэр их хүч оддоос, Горгоны толгойноос урсан ирэх шиг санагдана.

	«Юу ч гэсэн, Горгоны толгой намайг элдэв гэнэтийн учралд хийгээд хий аюулын сүрээс айдаггүй чулуу шиг болголоо, инээмсэглээд, — Явъя. Хэрэв хий сүг ихэр маань үнэхээр байдаг юм бол бүр сайн. Үхсэн ч хамаагүй хамаг нууцыг нь мэдье.»

	Айж тэвдэж байснаа санаад дахин инээмсэглэв.

	Райнис жолоодлогын танхимд яаралгүйхэн орлоо. Гэрэл асжээ. Дүрс бичигч рүү дөхөж очоод залгав. Дэлгэц гэрэлтсэнээ хөлгийн дарга яриагаа үргэлжлүүлэв.

	Райнис ардаа дөхөж ирсэн сүүдрийг мэдсэн боловч цочсонгүй, эргэж ч харсангүй. Ард ирэгч мөрнөөс нь татав. Райнис эргэж хараад өнөөх өөртэй нь адил сүг байсанд өөрийн эрхгүй давхийв.

	Тэрээр Райнисыг дохин дуудаад, өөр нэг удирдах аппаратад дөхөж очоод хаалгыг нь нээж дэлгэц гаргав. Райнис энэ дэлгэцийг хэл залгуулах аппарат байна гэдгийг ойлголоо. Хий сүг хэд хэдэн товч дартал дэлгэц дээр «Би үнэхээр бодитой амьд амьтан» гэсэн бичиг гарав.

	Хий сүг Райнис руу харснаа толгой дохиход нь цааш үргэлжлүүлэн «Би өөр одны аймгийн төлөөлөгч. Манай бааз байдаг нэг гараг дээр буух үед нь энэ хөлөгт суусан юм. Миний угсааны хүмүүс гадаад төрх байдлаа хувьсган өөрчилдөг төрмөл чанартай улс. Бид өөрсдөө хүссэн хүсээгүй харьцан буй амьтан, эд агуурсынхаа гадаад хэлбэрт орж хувилдаг юм. Энэ хөлгийн хүмүүс миний тэр төрмөл чанарыг ойлголгүй салахын түүс болохдоо хөлгөө орхин одсон. Таныг анх ирэхэд үзэгдэж харагдахгүйг хичээсэн боловч төрөлх чанартаа дийлдэн таны төрхийг олсон юм. Аз болоход та өөрийгөө яллаа. Одоо хамт нисэцгээе. Та бүхэнтэй учрахыг хэдийнээс хүсэж байсан болохоор хөлгийн даяллыг өөрчлөөгүй юм».

	Райнис толгой дохив. Хий сүг түүнийг цонх тийш аваачсанаа Горгоны толгойг заагаад, өөрийгөө заав.

	Райнис инээснээ дотроо бодсон нь «Ахиад жаахан л удсан бол би энэ хаягдсан хөлгийн дотор цайрах яс болох байлаа. Энэ өөр ертөнцийн төлөөлөгч ч гэсэн мөн даган хувилаад холбоо тогтоож болох хүн дэмий л хүлээх байж дээ. Бодол санааны минь гүнд нуугдан байсан айх эмээх сэтгэл өөр ертөнцийн ах дүүтэйгээ учрах учралыг маань гэрлийн жил, эрчим хүчний гачигдал, хэл ярианы бэрхшээлээс ч илүү холдуулан түлхчих шахлаа. Анивалзах од Горгоны толгойн илгээсэн эн сорилт шалгалтын тухай би эх дэлхийнхээ нисгэгчдэд ярьж өгөх албатай боллоо. Тэгвэл тэд од гарагийн дунд нисэж, бусдын оюун ухаан цаг хугацааны босгыг алхахынхаа өмнө өөрийгөө олон олон удаа ялах хэрэгтэй болдгийг санаж явах болно доо. Амьдралын минь хамгийн үнэтэй энэ чухаг мөч огторгуйн хаа нэгтэй, гэрлийн урсгал дунд хурдалж л яваа даа. Түүнийг хэн ч гүйцэхгүй, өөрийн биеэр туулахгүй бол бас хэн ч чухам үнэнийг ойлгохгүй буй заа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

